
[I-bniedem tkun taf xi jsarraf meta tpoggih
fil-prova bhal meta tghaddi hadida min-nar tal-
forga. Meta kollox ikun ward u Zahar, ftit li xejn
johrog il-karattru tal-individwu, imma meta tigi
s-siegha tal-prova, hemmhekk tkun taf ezatt il-
valuri u l-priné¢ipji li jkun ihaddan. Issib min,
meta jhabbat wi¢éu ma’ Zmien difficli, dlonk
jitfa’ l-isponza u jlebbet ’il boghod, jew inkella
jdawwar wiccu dagslikieku lilek gatt ma kien
jafek, forsi wkoll ikun hemm min jithajjar
jehodha kontrik u jipprova jaghtik majnata
ikbar biex hu jitla’ iktar 'il fug. Imma mbaghad
issib min jurik 1-id tal-hbiberija, min ikun lest li
jnewwillek drieghu biex jghinek mill-ahjar li
jkun jista’, anke jekk forsi dan ikun jitlob
sagrific¢ju personali akbar. Tehodha iktar bi
kbira meta ma ssibx is-sapport minn dawk il-
persuni li tkun ged tistenna, u tkun sorpriz jekk
xi hadd li forsi gabel kien fil-periferija jersaq
vicin biex jghin. U dan li ghidt jghodd mhux biss
fil-hajja personali ta’ dak li jkun, imma wkoll fil-
hajja ta’ ghaqda so¢jali bhalma hi din taghna.

Dawn l-ahhar xhur geghluna nhabbtu wic¢¢na
ma’ dak li qatt ma konna ged nistennew jew
nimmaginaw. Bhal donnu kollox ikkrolla qisu
kastell tal-karti quddiem ghajnejna. Xi whud
mill-pjanijiet li konna ghamilna b’hafna hsieb u
li kellna kontra qalbna nipposponu spi¢caw
xorta wahda sfaxxaw fix-xejn, saru duhhan, taru
mar-rih. Zgur li hadd ma kien ged jistenna li se
tolgotna din il-maltempata, u daqgstant iehor
zgur li hadd ma kien ged jobsor li din il-
pandemija kienet ser ittul dagshekk. L-
ekonomija tal-pajjiz hadet daqga ta’ harta, is-
settur turistiku kwazi sfaxxa fix-xejn, bosta
negozji kellhom jiffacéjaw sfidi liema bhalhom,
xi whud tilfu lil xi hadd ghaziz ghalihom, rajna
problemi kbar ta’ sahha mentali kawza tas-
solitudni, u l-ghaqdiet volontarji, fosthom il-
kazini tal-banda, raw l-entuzjazmu li
jikkaratterizzahom jonqos u, nazzarda nghid,
kemm kemm jibga’ hjiel tieghu. Kien, ghadu u
se jibgqa’ ghal bosta xhur, zmien difficli, u hu
propju ghalhekk li f'dan iz-zZmien tista’ tkejjel
sew min huma dawk li tista’ sserrah fughom, lil
min tista’ tafda u fuq min tista’ ddur.

Nibda minn dawk ta’

gewwa nett. Wara
diversi xhur bil-bibien
maghluqa, fl-ahhar

kellna ¢-¢ans li nergghu
nibdew naghmlu l-kuncerti ta’ kull gimgha tal-
banda u tal-kor. U I-bandisti u I-membri tal-kor
taghna rrispondew bi hgarhom. Hemm xi whud
li bagghu ma dehrux, imma dawn tista’
tghoddhom fuq is-swaba ta’ id wahda. Hemm
min ghandu raguni tajba ghalfejn mhux ged
jattendi, imbaghad hemm ohrajn li forsi birdu xi
ftit. Ma tlum lil hadd. Irridu nkunu ahna li
naghmlu l-almu taghna sabiex dawk li ghadhom
mhux ged jattendu nilhquhom u nhajruhom
jergghu jigu lura. Il-fatt li ma tistax tippjana fit-
tul u ma tistax taghmel objettiv ghal xiex
timmira Zgur li mhux qed jghin, anzi jtellef.
Madanakollu, l-attendenza 1i qed ikollna
timliena b’kuragg u ottimizmu. Ninkwieta kieku
dorna fuq in-nies taghna u ma sibnihomx, jew
sibna ftit wisq. Ghallinqas hekk nasal biex
nemmen li xi haga tajba ghamilna, qed naghmlu
u nittama li nibqghu naghmlu.

Jekk indawwar harsti dagsxejn iktar ‘il
boghod, nara diversi membri li regghu bdew
jattendu I-kazin. Bil-mod il-mod, in-numru qed
jizdied. Wiehed irid iqis li m’ghamilniex ftit jiem
jew gimghat maghluqgin, imma xhur twal u
kefrin. Hemm min lahaq qabad xi mod iehor kif
igatta’ I-hin liberu. Ma tlum lil hadd. Il-granet
keshin u mdallmin tax-xitwa trid timliehom b’xi
haga. Imma li tara I-membri tieghek imdawrin
ma’ mejda jghidu kelma, spe¢jalment dawk li s-
solitudni ta’ dawn Il-ahhar xhur fniethom,
jaghtik sodisfazzjon. Nittama li meta jerga’
jkollna l-opportunita li nibdew norganizzaw xi
attivitajiet, in-numru jerga’ jizdied u fidué¢juz li
nigbdu lura lil dawk li ghadhom ftit bezghana
jew mwieghra milli jidhlu lura fil-kazin. Iz-
Zmien biss jaghtina parir.

Imbaghad intawwal harsti ftit ohra. Iz-
zminijiet difficli juruk lil min tista’ tafda mill-
bibien ’il barra wkoll. Tara l-irgulija, jew in-
nuqqas taghha, ta’ dawk li, b’xi mod jew iehor,
ikollok relazzjoni maghhom u tkun trid tahdem

maghhom. U meta qed nitkellem fuq “irgulija”,
mhux ged nitkellem fuq min jilbes qalziet ghax
mhux qalziet jaghtik l-irgulija. Qed nitkellem fuq
kemm tista’ tafda lill-persuna koncernata,
kemm il-kelma tieghu jew taghha ghandha
valur, kemm persuna lesta li tghix dak li
tipprietka. Sfortunatament ghadek issib min lest
li jerga’ lura minn kelmtu, forsi kawza tal-
persuni ta’ madwaru. Ohrajn, li biex ma jidhrux
koroh ma’ dawk ta’” madwarhom, lesti li jduru
dags pinnur skont minn fejn jonfoh ir-rih.
Hemm min mhux lest li jiehu decizjoni li hija
mistennija minnu, u minflok joqghod fuq il-hajt
jistenna biex jara x’se jigri, jekk ma jazzardax
jipprova jitfa’ din ir-responsabilta fuq
haddiehor. Ma’ dawn in-nies li jippruvaw iduru
ma’ kull kantuniera sabiex jippruvaw jizgi¢éaw
ma tistax ma tohroglokx b’'mod spontanju I-frazi
“mela ahna tfal?”, u dan sabiex ma toffendihomx
jew ma tibghathomx isaqqu l-hass tal-Marsa.
Mill-banda l-ohra, hemm min jara Kkif se
jzomm kelmtu dwar dak li weghdek li se

jaghmel meta kien Zmien iehor u forsi Zmien
ahjar. Hemm persuni li lesti jaghmlu dak li hu
gust u sewwa, anke jekk forsi jafu li mhux se
jzidu fil-popolarita, imma ghax jemmnu bis-
shih li 1-gustizzja u s-sewwa m’hemmx aqwa
minnhom. Hemm nies 1i I-kelma ta’ ragel u I-
kelma ta’ mara ghad ghandha valur ghalihom u
mhux lesti li jmorru lura minnha. Nies bhal
dawn jaghmlu komunita b’sahhitha, maghquda,
tiflah ghall-maltemp, u kapaci tqum lura malajr
wara li l-gwaj jibda jitbieghed.

[I-maltempata ghad tghaddi, ghad li kemm se
ddum u meta se tghaddi m’ghandniex kontroll
fughom ahna. Imma li nemmen li ghandna
kontroll fuqu hu x’se thalli warajha. Irridu
nkunu ahna, jien l-ewwel wiehed, li naraw li
dan is-saram ihalli komunita iktar gusta,
so¢jeta iktar maghquda, u ghaqda iktar
gawwija. Dan ghall-gid ta’ pajjizna, ta’ rahalna,
imma b’'mod specjali tal-ghaqda li tant ghandna
ghal qalbna, I-Ghaqda Muzikali Imperial.

[1-festa t-tajba lil kulhadd!

